
 

 

 

Skýrslur formanna stjórnar 

og barna- og unglingaráðs 

Körfuknattleiksdeildar Vestra 

starfsárið 2017-2018  



Starfsemi stjórnar Kkd. Vestra 
Á síðasta aðalfundi KKD. Vestra voru eftirfarandi kjörin í stjórn. Ingólfur Þorleifsson formaður. Sveinn 

Rúnar Júlíusson, Birna Lárusdóttir, Ingi Björn Guðnason og Birgir Örn Birgisson. Til vara voru kjörnir 

Magnús Þór Heimisson, Guðmundur Einarsson og Harpa Guðmundsdóttir.  Á fyrsta fundi skipti stjórn 

með sér verkum og var Sveinn kjörinn gjaldkeri og Ingi Björn ritari. Aðalstjórn fundaði eftir þörfum á 

tímabilinu. Mál voru einnig unnin í gegnum samfélagsmiðla og tölvupósta. Stjórn skipulagði 

fjáraflanir og hélt utan um rekstur meistaraflokks karla og unglingaflokks, en rekstur yngri flokka 

félagsins  var í höndum Barna og unglingaráðs.  

Helstu fjáraflanir ársins voru  samstarfssamningur við HSV vegna 17. júní hátíðarhalda. 

Körfuboltabúðir Vestra. Klósettpappírsala. Vinna við Aldrei fór ég suður og fleiri smærri fjáraflanir.  

Þessum fjáröflunum væri ekki hægt að halda úti án vinnu sjálfboðaliða og eru þeim færðar bestu 

þakkir fyrir þeirra ómetanlega framlag. 

Meistaraflokkur karla 
Yngvi Páll Gunnlaugsson yfirþjálfari Kkd. Vestra stýrði meistaraflokki félagsins. 

Meistaraflokkur karla 2017-18 
Adam Smári Ólafsson Miðherji  
Gunnlaugur Gunnlaugsson Framherji  
Helgi Bergsteinsson Bakvörður  
Björn Ásgeir Ásgeirsson Bakvörður 
Ingimar Aron Baldursson Bakvörður 
Hinrik Guðbjartsson Bakvörður (venslasamningur) 
Nebojsa Knezevic Bakvörður  
Nemanja Knezevic  Miðherji 
Nökkvi Harðarson Framherji  
Ágúst Angantýsson Framherji 
Rúnar Ingi Guðmundsson Bakvörður  
Þorleifur Hallbjörn Ingólfsson Bakvörður 
Hilmir Hallgrímsson Bakvörður 
Hugi Hallgrímsson Framherji 
Egill Fjölnisson Framherji 

Veturinn hjá meistaraflokki karla 

Liðið spilaði 24 leiki í deildarkeppni og sigraði liðið 16 leiki og tapaði 8.  Niðurstaðan var sú að liðið 

endaði í fjórða sæti sem gaf keppnisrétt í úrslitum 1. deildar. Liðið spilaði 3 leiki við Breiðablik sem 

allir töpuðust naumlega og spilar Vestri því í 1. deild aftur á næsta tímabili. Segja má að skakkaföll í 

lok tímabilsins hafi átt stærstan þátt í því að liðið komst ekki lengra en í undanúrslit þetta árið. 

Takmarkið var að komast í urslitakeppni og það tókst. Liðið spilaði í Maltbikarnum og dróst í 32 liða 

úrslitum gegn Sindra frá Hornarfirði þar sem Vestri sigraði örugglega. Í 16 liða úrslitum voru það 

margfaldir íslandsmeistarar KR sem liðið mætti. Sá leikur tapaðist í seinni hálfleik eftir jafnan fyrri 

hálfleik 



Unglingaflokkur karla 2016-17  
Adam Smári Ólafsson Miðherji  
Rúnar Ingi Guðmundsson Bakvörður  
Björn Ásgeir Ásgeirsson Bakvörður 
Ingimar Aron Baldursson Bakvörður 
Þorleifur Hallbjörn Ingólfsson Bakvörður 
Hilmir Hallgrímsson Bakvörður 
Hugi Hallgrímsson Framherji 
Egill Fjölnisson Framherji 
Blessed Parilla Bakvörður 
Kristofer Duda Framherji 

Um veturinn hjá unglingaflokki karla  

Nebosja Knezevic stýrðu unglingaflokki í leikjum vetrarins. En liðið æfði með meistaraflokki félagsins.  

Liðið spilaði í 2. deild unglingaflokks karla og hefur þegar þetta er skrifað ekki lokið keppni.  Það er 

sem stendur í 4 sæti íslandsmótsins. Liðið ersamansett af leikmönnum meistaraflokks yngri en 21 árs 

og leikmönnum úr 9 og 10 flokki karla, en þeir spiluðu 4-5 ár upp fyrir sinn aldur og hafa staðið sig 

með mikilli prýði. 

Að lokum 

Starfsemi félagsins er á mikilli siglingu þessi misserin og ríkir almenn bjartsýni fyrir komandi tímum. 

Stjórn og barna og unglingaráð eru samstíga í að treysta körfuknattleiksstarf á Vestfjörðum eftir 

nokkur mögur ár. Nú hillir undir að á næstu 2 árum verði aftur hægt að tefla fram meistaraflokki 

kvenna hjá félaginu sem er mikið gleðiefni. Aldrei hafa fleiri yngriflokkar komist í a-riðla og Vestri átti 

10 leikmenn í æfingahópum yngri landsliða þetta vorið sem er mikið fagnaðarefni. Þannig að 

framtíðin er björt hjá okkur. Að lokum vil ég þakka öllum þeim sem komið hafa að starfinu á síðasta 

starfsári fyrir þeirra framlag. 

Ingólfur Þorleifsson 

Formaður Kkd. Vestra 

  



Starfsemi barna- og unglingaráðs Kkd. Vestra 
Barna- og unglingaráð Kkd. Vestra (BUR) veturinn 2017-2018 var skipað eftirtöldum 
einstaklingum: Birna Lárusdóttir, formaður, Guðfinna Hreiðarsdóttir, gjaldkeri, Heiðrún 
Tryggvadóttir, ritari, Guðný Alda Gísladóttir, Árni Heiðar Ívarsson, Guðlaug Sigurjónsdóttir, 
Arna Sæmundsdóttir, Dagný Finnbjörnsdóttir, Elísabet Margrét Jónasdóttir og Guðmundur 
G. Hrafnsson.  
 
Skýrsla þessi nær að mestu yfir tímabilið júní 2017 til maí 2018.  

Umfang yngri flokkanna 
Æft var í 10 yngri flokkum í vetur: 

Krílakarfa (4-5 ára) 
Krakkakarfa (stúlkur og drengir í 1.-2. bekkur)  
Minnibolti yngri stúlkna (3.-4. bekkur) 
Minnibolti yngri drengir (3.-4. bekkur) 
Minnibolti eldri stúlkur (5.-6. bekkur) 
Minnibolti eldri drengir (5.-6. bekkur) 
7. flokkur stúlkna 
7.-8. flokkur drengja 
9.-10. flokkur stúlkna 
10. flokkur drengja 

 
Sjö flokkar tóku þátt í Íslandsmótum í vetur; Minnibolti eldri MB10 stúlkur, minnibolti eldri  
MB11 stúlkur og drengir, 7. flokkur stúlkna, 8. flokkur drengja, 9. flokkur stúlkna, 10. flokkur 
stúlkna og 10. flokkur drengja.  
 
Í yngstu aldurshópunum var líkt og undanfarin ár lögð áhersla á tvö minniboltamót félaga. 
Fyrra mótið var Sambíómót Fjölnis um mánaðamótin október/nóvember og hið seinna 
Nettómótið í Reykjanesbæ í byrjun mars. Einnig var haldið innanfélagsmót fyrir yngsta 
aldurshópinn, 1.-6. bekk, Hamraborgarmótið, í febrúar og framundan er innanfélagsmótið  
Húsasmiðjumótið fyrir sama aldurshóp í byrjun maí. 

Íþróttaskóli HSV 
Líkt og fyrri ár hefur Vestri tekið þátt í starfsemi Íþróttaskóla HSV, m.a. með því að útvega 
þjálfara fyrir eldri börn skólans þegar körfubolti er þar á dagskrá. Brýnt er að Kkd. Vestra 
meti starfsemi og árangur Íþróttaskólans með tilliti til þess takmarkaða tíma sem 
körfuboltinn fær í skólanum. Grunnhugmyndafræði skólans er jákvæð og félagið hefur til 
þessa stutt starfsemi hans en skólinn þarf að vera í stöðugri endurskoðun. Gæta þarf þess að 
hagsmunir Kkd. Vestra séu tryggðir þannig að eðlileg nýliðun geti átt sér stað hjá félaginu. 

Aðstaða yngri flokkanna 
Langflestar æfingar yngri flokkanna fóru fram á Torfnesi en einnig var æft á Austurvegi og í 
Bolungarvík þar sem deildinni er ávallt vel tekið. Bolungarvíkurkaupstaður fær sérstakar 
þakkir fyrir samstarfið á umliðnum árum. Æfingar hafa einnig farið fram á Þingeyri, Flateyri 
og Suðureyri í vetur, einkum þegar framkvæmdir stóðu yfir við endurnýjun gólfsins í 



íþróttahúsinu á Torfnesi. Færa þurfti allar æfingar deildarinnar og annarra íþróttagreina í 
önnur hús í desember og hálfan janúar. Gólfið á Torfnesi er nú til fyrirmyndar. 
 
Kkd. Vestra telur hins vegar að mikil þörf sé á því að koma upp betri félagsaðstöðu fyrir börn 
og unglinga í íþróttahúsinu á Torfnesi. Iðkendur koma úr öllum þéttbýliskjörnum bæjarins og 
Bolungarvík og þurfa oft að bíða í lengri og skemmri tíma, bæði fyrir og eftir æfingar. Það er 
með öllu óviðunandi að eini staðurinn þar sem þau geta beðið sé í skógeymslu hússins. Þetta 
þarf að bæta auk þess sem æskilegt væri að hægt væri að kaupa holl millimál í húsinu. 
 
Íþróttaskóli Árna Heiðars er starfræktur undir merkjum Vestra og er löngu orðinn fastur liður 
í íþróttastarfi bæjarins. Er Árna þakkað gott samstarf á þessum vettvangi um langt árabil. 

Búningar 
Nýir keppnisbúningar yngri flokka í Vestralitunum voru teknir í notkun í haust og eru nú allir 
iðkendur félagsins í eins keppnisbúningum. 

Innanfélagsstarfið 
Síðastliðið sumar voru sérstakar sumaræfingar skipulagðar að afloknum Körfuboltabúðum 
KFÍ/Vestra 2017. Æfingar voru ætlaðar eldri iðkendum og var æft þrisvar í viku nær allt 
sumarið. Krökkum í 1.-4. bekk bauðst að koma á tvö sumarnámskeið, í júní og ágúst, sem 
hvort um sig samanstóð af klukkustundarlöngum æfingum í fimm daga.  
 
Tveir gestir, landsliðsfólkið Martin Hermannsson og Hildur Björg Kjartansdóttir, heimsóttu 
deildina um mitt sumar og var heimsóknin  liður í Körfuboltasumri KKÍ.  
 
Vetrarstarfið hófst með Körfuboltadeginum í byrjun september. Þar var starfsemi yngri 
flokkanna og æfingataflan kynnt og brugðið á leik með leikmönnum meistaraflokks karla. 
Körfuboltadagurinn í upphafi vetrar er einn besti vettvangurinn til að bjóða nýja iðkendur 
velkomna og kynna þá fyrir starfi félagsins.  
 
Hamraborgarmótið, minniboltamót Vestra og Hamraborgar, fór fram í febrúar en það var 
ætlað iðkendum í 1.-6. bekk. Mótið var hugsað sem upphitun fyrir Nettómótið.  
 
Lítið var um viðburði innan félags fram að páskum en þá var hið árlega Páskaeggjamót 
Vestra og Nóa/Síríus haldið á skírdag. Í fyrra voru þátttakendur fleiri en nokkru sinni og í ár 
var ákveðið að breyta fyrirkomulagi mótsins og láta yngstu iðkendurna hefja leik en hleypa 
svo fullorðnum að í kjölfarið. Tókst það fyrirkomulag ágætlega. 
 
Æfingar iðkenda í Krílakörfu, Krakkakörfu og minnibolta yngri lýkur um mánaðamótin apríl 
maí. Húsasmiðjumótið verður haldið í byrjun maí sem einskonar lokahnykkur fyrir þau 
yngstu. Það er þó ætlað 1.-6. bekk. Mótið er ekki síst hugsað fyrir börn í íþróttaskóla HSV til 
að kynna þau betur fyrir keppnisfyrirkomulaginu í körfunni. 
 
Uppskeruhátíð yngri flokka verður haldin 17. maí með pylsuveislu og viðurkenningum til 
iðkenda. Sú hefð hefur skapast að þjálfarar skrifa persónulegar umsagnir um hvern iðkanda 
en látið var af viðurkenningum á borð við besti leikmaðurinn og slíku fyrir allnokkrum árum. 
 



Krílakarfan lýkur sínum æfingum með eigin uppskeruhátíð síðasta miðvikudag í apríl. 
Vetraræfingar eldri iðkenda halda sér fram að Vestrabúðum sem hefjast 5. júní. 
 
Körfuboltabúðir Vestra fara fram 5.-10. júní undir stjórn Inga Þórs Steinþórssonar, þjálfara 
Snæfells. Eru þetta tíundu búðirnar. Undirbúningur er kominn vel á veg en uppselt varð í 
búðirnar í febrúar, fyrr en nokkru sinni. Þátttakendur verða yfir 150 talsins. Fjórir fulltrúar úr 
BUR eiga sæti í framkvæmdastjórn búðanna.  
 
Sumaræfingar eru fyrirhugaðar fyrir iðkendur í 5. bekk og eldri og stefnt er að tveimur fimm 
daga sumarnámskeiðum, klukkutími í senn, fyrir börn sem eru á leið í 1.-4. bekk í haust. 
Þegar þetta er ritað liggja tímaúthlutanir í íþróttahúsinu á Torfnesi enn ekki fyrir og því ekki 
hægt að fastsetja æfingatímana. 

Þjálfarahópurinn 
Yngvi Páll Gunnlaugsson, yfirþjálfari, hefur nú stýrt deildinni í tvo vetur og liggur fyrir að 
hann heldur áfram á næsta tímabili, þriðja árið í röð. Yngvi hefur yfirumsjón með starfi yngri 
flokka og þjálfaði auk þess tvo yngri flokka í vetur ásamt þjálfun meistaraflokks karla. Aðrir 
fastir þjálfarar yngri flokka í vetur voru Birgir Örn Birgisson, Helga Salome Ingimarsdóttir, 
Ingimar Aron Baldursson, Gunnlaugur Gunnlaugsson, Nökkvi Harðarson, Adam Smári 
Ólafsson og Nebojsa Knezevic. 
 
Aðstoðarþjálfarar voru í stærri hópum og nokkrir afleysingaþjálfarar voru til taks sem hlupu í 
skarðið þegar þurfti. Eiga allir þjálfarar deildarinnar miklar þakkir skilið fyrir fagmennsku, 
alúð og eftirfylgni í þjálfarastörfum sínum. 

Foreldrasamskipti 
Öll foreldrasamskipti yngri flokka Kkd. Vestra fara fram í einstökum, lokuðum Facebook 
hópum auk þess sem deildin er með opna síðu undir heitinu Körfuknattleiksdeild Vestra - 
yngri flokkar. Allt fréttatengt efni fer þar inn ásamt því að heimasíða Vestra er vel nýtt. 
Miðað er við að iðkendur í 8. flokki og eldri séu einnig inni á síðunum. 
 
Sérstakur tengiliðahópur var stofnaður á facebook í haust en þar í eru allir tenglar félagsins – 
alls um 25 manns. Haldinn var vel heppnaður tengiliðafundur um miðjan vetur. Nokkuð 
betur tókst að halda utan um starf þessa hóps í vetur en mörg undangengin ár en þó þarf að 
gera enn betur í þessum efnum. Þörf er á frekari uppfræðslu um hlutverk tengiliða og miðla 
þarf betur af reynslu þeirra sem best þekkja til í skipulagi ferða og uppákoma svo að nýir 
foreldra þurfi ekki í sífellu að finna upp hjólið. 
 
Í bígerð er fundur með öllum áhugasömum innan félagsins þar sem kortleggja á ný markmið 
og gildi félagsins. Verður hann væntanlega haldinn seinnihluta ágústmánaðar. 
 

Samstarf við félög utan svæðis 
Síðastliðna þrjá vetur hefur deildin átt í góðu samstarfi við Héraðssamband Strandamanna  
um leikmenn en í vetur var þó aðeins um einn leikmann að ræða sem leikur með 10. flokki 
drengja. Í þeim aldurshópi var ákveðið að styrkja raðirnar og fara í samstarf við Skallagrím í 



Borgarnesi. Þrír leikmenn Skallagríms léku með 10. flokki undir merkjum Vestra/Skallagríms. 
Hefur þetta samstarf tekist afar vel en þó má ljóst vera að fyrirkomulag æfinga verður með 
töluvert öðru og þyngra sniði þegar þarf að sameina leikmenn frá þremur mismunandi 
landssvæðum.  

Uppbyggingarstarfið 
Óveruleg fjölgun hefur verið í yngri flokkunum í vetur gera þarf betur í því að hvetja til 
nýliðunar á yngstu aldursstigunum. Nauðsynlegt er að huga enn betur að þjálfunarþættinum 
samhliða kynningarstarfinu en félagið þarf á mörgum öflugum þjálfurum að halda ef standa 
á undir fleiri yngri flokkum. Liður í því er að hvetja eldri iðkendur til að sækja 
þjálfaranámskeið sem í boði eru á vegum ÍSÍ og KKÍ. Ljúki þjálfari námskeiði greiðir BUR 
námskeiðsgjöldin. Námskeiðin veita einnig einingar í framhaldsskólum og eru þannig enn 
frekari hvatning. Nokkrir ungir þjálfarar hafa þegar nýtt sér þetta. Einnig er mikilvægt að 
styðja við bakið á þeim sem vilja sækja dómaranámskeið sem í boði eru á vegum KKÍ. Því til 
viðbótar er mikilvægt að hvetja elstu iðkendur okkar til að koma að þjálfun sem 
aðstoðarþjálfarar jafnvel þótt þeir hafi ekki öðlast aldur til að stýra eigin æfingum. Þannig 
læra þeir mest og koma betur undirbúnir inn í þjálfarastarfið þegar réttum aldri er náð. 

Fjáraflanir og aðrar tekjur 
Fjáröflun BUR hefur verið með hefðbundnu sniði í vetur. Stór þáttur í því er að reka og 
manna sjoppuna á Torfnesi á heimaleikjum meistaraflokks og á ýmsum uppákomum á okkar 
vegum í húsinu, s.s. þegar umferðir í Íslandsmóti fást hingað heim. Hagnaður af 
sjoppurekstrinum hefur runnið beint í ferðasjóð iðkenda vegna ferða á Íslandsmót og 
minniboltamót og hefur okkur tekist að greiða ferðir nokkuð vel niður. Þar kemur einnig til 
aukið framlag úr Ferðasjóði ÍSÍ en það hefur hækkað með fleiri hópum á Íslandsmótum 
ásamt því að starfa nú í fjölgreinafélagi. 
 
Haustsalan á grænmeti var á sínum stað og lukkaðist vel. Farið var í tvær kaffipakkasölur og 
batterí í reykskynjara seld fyrir jólin. Þá hefur BUR ásamt aðalstjórn og meistaraflokki 
mannað veitingasölutjaldið á „Aldrei fór ég suður“ hátíðinni í mörg ár auk þess sem ráðið 
hefur nú í sex ár staðið fyrir rekstri kaffihúss og kökubasars á skírdag í tengslum við 
Páskaeggjamót Vestra. Einnig má nefna að Körfuboltabúðirnar eru ein stærsta fjáröflun sem 
ráðist er í innan deildarinnar á hverju ári. BUR kom einnig að hefðbundinni fjáröflun 
félagsins í tengslum við hátíðahöld Ísafjarðarbæjar á 17. júní en það er verkefnastyrkur til 
félagsins. Þá má nefna fjaraflanir sem hluti af elstu iðkendunum réðust í til að safna fyrir 
keppnisferðum til Svíþjóðar, annars vegar 10. flokkur drengja á Scania Cup um páska og hins 
vegar 9. flokkur stúlkna á Gautaborg Cup í maí. Haldið var maraþon á Þingeyri, blómasala 
fyrir konudaginn og fleira.  
 
Reglulega er sótt um styrki í Íþróttasjóð og styrktarsjóði UMFÍ og hafa ýmis verkefni fengist 
styrkt í gegnum tíðina. Þá eru ótalin fjölmörg fyrirtæki og einstaklingar sem styrkja starfsemi 
yngri flokkanna með ýmsum hætti. Sá stuðningur er ýmist í formi beinna peningastyrkja, 
vöruúttekta eða aðstoðar við ólík verkefni. Slíkur stuðningur er ómetanlegur og verður seint 
hægt að fullþakka. 
 
Æfingagjöldin eru innheimt mánaðarlega af iðkendum í 5. bekk og eldri og  renna þau til 
greiðslu þjálfaralauna. Gjöldin duga þó ekki fyrir þjálfaralaunum. Deildin verður af 



umtalsverðum tekjum með því að innheimta ekki æfingagjöld í yngstu aldurshópunum en 
benda verður á að í samkomulagi HSV og félaganna var ákveðið að heimila æfingar fyrir 
íþróttaskólaaldurinn án þess þó að innheimt yrðu æfingagjöld. Slíkt fyrirkomulag gengur ekki 
til lengdar. BUR mun beita sér fyrir því að einhverjar breytingar verði gerðar á því 
fyrirkomulagi. Krílakarfan hefur frá upphafi verið gjaldfrjáls og það er mat BUR að svo eigi að 
vera áfram. 

Styrktaræfingar HSV 
HSV styrktaræfingar eru í boði líkt og í fyrravetur og er það lofsvert framtak.  Því miður 
virðist skorta á þátttöku okkar iðkenda þar. Þetta verður til skoðunar að hausti í samráði við 
HSV. 

Landsliðsverkefni KKÍ 
Í vetur komust tíu iðkendur yngri flokka deildarinnar í úrtakshópa yngri landsliða KKÍ. Hafa 
þeir aldrei verið fleiri í sögu körfuboltans á svæðinu. Tveir voru svo valdir í lokahóp U16 ára 
landsliðs karla fyrir sumarið 2018, ein í U15 ára kvenna og einn í U15 karla. Er þetta frábær 
uppskera þess uppbyggingastarfs sem einkennt hefur deildina síðustu ár.   

Einstakir flokkar 
10. flokkur drengja: 
Þjálfari: Nebojsa Knezivic  
Liðið er skipað sjö drengjum fæddir 2002 og 2003. Einn liðsmannanna er búsettur á 
Hólmavík. Farið var í samstarf við Skallagrím og spiluðu þrír Skallagrímsmenn með liðinu í 
vetur. Þegar þetta er ritað er liðið á leið í undanúrslit Íslandsmótsins og er því í hópi fjögurra 
sterkustu liða landsins. Liðið hefur haldið sæti sínu í A-riðli í allan vetur en liðin eru afar jöfn. 
Einnig komst liðið í undanúrslit í bikarkeppni KKÍ. Árgangur 2002 er bæði stór og firnasterkur 
á landsvísu og því er árangur liðsins eftirtektarverður. Drengirnir urðu í 5. sæti í sínum 
aldurshópi á Scania Cup um páskana en mótið er sterkt boðsmót félagsliða á 
Norðurlöndunum. 
 
10. flokkur stúlkna: 
Þjálfari: Yngvi Páll Gunnlaugsson 
Hópurinn hefur flakkað á milli A og B-riðils í vetur og lýkur keppni í B-riðli eftir að hafa háð 
harða baráttu í A- riðli í síðustu umferð Íslandsmótsins. Hópurinn samanstendur af 
tiltölulega nýjum iðkendum og í sumum tilfellum byrjendum og í ljósi þess er árangur 
stúlknanna afar góður. Einnig komst liðið í undanúrslit í bikarkeppni KKÍ en þar töpuðu þær 
gegn Íslandsmeisturum Keflavíkur. Hópinn skipa stúlkur fæddar 2002 og 2003. 
 
9. flokkur stúlkna: 
Þjálfari: Yngvi Páll Gunnlaugsson 
Uppistaðan í þessum hópi er öflugar stúlkur fæddar 2003 og 2004 sem hafa æft saman hjá 
félaginu í fimm ár. Þetta er fjölmennur og efnilegur hópur. Þær hafa flakkað á milli A og B- 
riðla síðustu þrjú ár og ljúka keppni í vetur í B-riðli. Þær eru á leið á Gautaborgarmótið um 
miðjan maí og verður spennandi að fylgjast með gengi þeirra þar.  
 



Stúlknahópurinn í 9. og 10. flokki æfir saman og er stærsti æfingahópurinn innan félagsins. 
Sérstaka athygli vekur að í þessum stóra æfingahópi eru stúlkur frá Þingeyri, Suðureyri, 
Bolungarvík, Súðavík og Ísafirði. Hópurinn verður uppistaðan í stúlknaflokki deildarinnar á 
næsta leiktímabili en innan deildarinnar er unnið samkvæmt þeirri stefnu að innan tveggja 
ára verði kominn grundvöllur fyrir meistaraflokki kvenna á nýjan leik. 
 
8. flokkur drengja: 
Þjálfari: Birgir Örn Birgisson 
Hér er á ferð kröftugur hópur drengja og þótt hann sé ekki fjölmennur þá er hann harður í 
horn að taka. Þar sem liðið var nýtt af nálinni í haust hóf það keppni í neðsta riðli en hefur 
fikrað sig upp riðlana í vetur og lýkur vetrinum í C-riðli. Sennilega hefði liðið náð upp í B-riðil í 
lok vetrar ef ekki hefði verið fyrir að eitt mót féll niður vegna veðurs.  
 
7. flokkur stúlkna: 
Þjálfari: Adam Smári Ólafsson 
Stelpurnar í 7. flokki er ekki margar og njóta þær því stuðnings stúlkna úr minnibolta eldri. 
Hópurinn kom nýr í mót í haust og hóf því keppni í neðsta riðli. Þær hafa ekki komist áleiðis 
upp riðla í vetur en hafa öðlast góða keppnisreynslu og koma tvíefldar til leiks næsta haust. 
Þær eiga eitt mót til góða í Íslandsmótinu. 
 
Minnibolti eldri drengja: 
Þjálfari: Gunnlaugur Gunnlaugsson  
Hér er sterkur hópur á ferð sem vaxið hefur ásmegin í vetur. Þeir hafa tekið þátt í MB11 ára 
Íslandsmótum í vetur auk þess sem yngra árið tók þátt í Nettómótið. 
 
Minnibolti eldri stúlkna: 
Þjálfari: Nökkvi Harðarson 
Þessi hópur keppti í tveimur aldurshópum í vetur, MB10 og MB11. Yngri hópurinn fór einnig 
á Nettómótið. Framganga beggja liða var góð og samanlagt er þetta fjölmennur og efnilegur 
hópur. 
 
Minnibolti yngri drengir (3. og 4. bekkur): 
Þjálfari: Yngvi Páll Gunnlaugsson 
Í þessum hópi er að finna marga spræka kappa sem stóðu sig afar vel á mótum í vetur, bæði 
á Sambíómóti og á Nettómótinu. Æft er bæði í Bolungarvík og á Ísafirði. 
 
Minnibolti yngri stúlkur (3. og 4 bekkur): 
Þjálfari: Gunnlaugur Gunnlaugsson 
Hér er skemmtilegur hópur stúlkna á ferð og tóku þær bæði þátt í Sambíómóti og Nettómóti 
með góðum árangri. Æft er bæði á Ísafirði og í Bolungarvík.  
 
Krakkakarfan bæði kyn (1. og 2. bekkur): 
Þjálfari: Ingimar Aron Baldursson 
Aðstoðarþjálfari: Björn Ásgeir Ásgeirsson 
Krakkakarfan samanstendur af börnum í 1.-2. bekk, bæði strákum og stelpum. Nokkrir 
krakkar úr þessum hópi tóku þátt í Sambíómótinu og Nettómótinu og stóðu sig afar vel. 



Svigrúm er til fjölgunar í þessum aldurshópi og verður honum gefinn sérstakur gaumur á 
hausti komandi. Æft er bæði á Ísafirði og í Bolungarvík. 
 
Krílakarfan: 
Þjálfari: Helga Salome Ingimarsdóttir 
Góður hópur æfði í Krílunum í vetur en æfingar fóru fram á Austurvegi á miðvikudögum. 
Brýnt er að halda úti þessum æfingum áfram með svipuðu sniði. 

Lokaorð 
Eftir vöxt undanfarinna ára hefur jafnvægi verið í starfsemi yngri flokka félagsins í vetur en 
ljóst er að svigrúm til aukningar er fyrir hendi ef rétt er að málum staðið. Foreldrasamstarfið 
fer stöðugt vaxandi og sést það best á því hve foreldrar eru áhugasamir um að fylgja börnum 
sínum í mót. Starf barna- og unglingaráðsins er öflugt og umfangsmikið, eins og þessi skýrsla 
ber með sér, og sífellt er leitað leiða til að betrumbæta starf deildarinnar. Samstarfið við 
stjórn Kkd. Vestra er afar gott og greinilegt að við stefnum öll að sama marki. Einnig er 
samstarfið við aðalstjórn Vestra og HSV með ágætum. Með það veganesti í farteskinu verður 
haldið inn í nýtt og spennandi starfsár. 
 
Barna- og unglingaráð Kkd. Vestra færir öllum iðkendum, þjálfurum, foreldrum og 
styrktaraðilum bestu þakkir fyrir farsæla samvinnu á starfsárinu sem nú er að ljúka og væntir 
jafnframt mikils af samstarfinu á því næsta.  
 
 
 

Ísafirði, 29. apríl 2018 
 

Fyrir hönd stjórnar barna- og unglingaráðs Kkd. Vestra 
Birna Lárusdóttir, formaður 

 


